
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДЭЭВЭР ДЭЭР

	... Улаан гэрэл асаж, цахилгаан шат ирээгүй байв. Тэгэхээр энэ яасан хэрэг вэ? Гаднын хүмүүст цахилгаан шат үйлчилдэггүй бололтой. Хаалган дээр нь «Зөвхөн өвчтөнд зориулав» гэсэн бичиг хаджээ.

	Дээвэр дээр гарч нарны шарлага хийх зөвлөгөө эмчийг өгөхөд тэр, «Тийшээ очих шат бий юу?» гэж асуусан. Уг нь дээвэр дээр яаж гарахаа асуух гээд л тийм тэнэг асуулт тавьсан хэрэг.

	Энэ эмнэлэг авсаархан боловч дөрвөн давхар барилгатай болохоор ямар ч гэсэн шат байж л таарна. Тэр ямар ч бодлогогүй зүгээр тэгж асуучхаад ичжээ.

	Хонгилын буланд жижүүрийн өрөө харагдана. Хагас онгойсон хаалганы цаана цагаан халаадтай нэг эмэгтэй, сувилагч хоёр хөгжилтэй гэгч ярин сууна.

	— Уучлаарай, цахилгаан шат яваад удаж байна уу? гэж өвчтөн эмэгтэй асуув.

	Эмийн санд ажилладаг бололтой цагаан халаадтай эмэгтэй гарч ирэв.

	— Эмч намайг нарны шарлага хий гэсэн. Тэгээд би дээвэр дээр гарах гэж явна...

	Цагаан халаадтай эмэгтэй зэрэгцэн ирээд улаан гэрлийг үзэж, 

	— Хүнтэй байна! гэлээ.

	Удалгүй доод давхраас бүхээг хөдлөн өгсөв.

	— Одоо ирлээ дээ.

	— Таны тавыг алдуулсанд уучлаарай.

	Цагаан халаадтай эмэгтэй жижүүрийн өрөө рүү эргэн явав.

	Хэсэг зуур хүлээж байсан бол болох л байжээ. Гэвч тэр эмэгтэй энд анх удаа ирж байгаа болохоор учир зүйг нь сайн мэдэхгүй байлаа. Мэс заслын тасгийн залуухан сувилагч бүсгүй түүнийг энд хүргэн ирж, асаж байгаа улаан гэрлийг үзчихээд, «Өө, ажиллаж байна.. гэснээ хайхрамжгүйхэн, — Удахгүй хүрээд ирнэ» гэчхээд яваад өгчээ.

	Цахилгаан шат ирэхгүй болохоор тэр өөрийгөө бүр арчаагүй, энэ улаан гэрэл эцэс төгсгөлгүй асаад байх юм шиг санана. Эмч дээвэр дээр хурдан гарч, таваас илүүгүй минут наранд байж байгаад ирэхийг тушаасан болохоор тэр бүр бухимдан сандарчээ.

	Цахилгаан шатны хаалга онгойн бүхээгээс нэгэн өвгөнийг гаргаж ирэв.

	— Энэ шатаар өгсөж болох уу? гэж өвгөнийг авч яваа сувилагч эмэгтэйд тэр хандан хэлээд, — Би дээвэр дээр гарах гэсэн юм гэв.

	— «Д» гэсэн товч дар гэж сувилагч зөвлөв.

	Тэднийг гаргаад тэр бүхээгт оров. Энэ цахилгаан шат ер бусын нарийхан урт ажээ. Тийм шатаар ганцаараа явахад нэг л эвгүй аж.

	Тэр «Д» гэсэн товчийг дарав. Цахилгаан шат алгуурхан өгссөөр зогсож, хаалга нь онгойв. Тэнд бүгчим харанхуй, яг л агуулах шиг аж. Харваас дээвэр нь арай биш бололтой.

	Эсрэг талын хаалганы шилэн дээр «Ерөнхий эмч» гэсэн бичиг харагдана. Зэргэлдээ нь агуулах шиг юм байна.

	Эсрэг талын ханын дагуу тус бүрдээ эмч нарын нэр бичигдсэн зургаан шүүгээ байлаа. Тэгэхээр эмч нар цахилгаан шатаар энд өгсөн ирж хувцсаа сольдог ажээ.

	Цааш хонгилын үзүүрт нөөц төмөр хаалга харагдана. Өөр гарах газар алга ажээ. Төмөр хаалгыг нээх гэж оролдтол онгойгоод дээвэр дээр гараад ирэх нь тэр.

	Хурц наран шарж, сэрүүн салхи сэвэлзэнэ. Энэ бол эмчийн хэлсэн газар маргаангүй мөн байлаа. Цагаан даавуу хатаах тэн татжээ. Ус түгээх сав, цахилгаан хуваарилах самбар байна. Тэнд намхан бетонон багана нилд нь зэрэгцүүлэн цутгажээ. Үүгээр яадаг юм бол?

	Дээвэр нь нэлээд нарийхан, бас тэгээд ихэнх зайг нь нэмж барьсан давхарлаг эзэлсэн аж. Түүнийг дамжин явсаар тэр очих газраа хүрэв. Элдэв хог новшоо энд бөөгнүүлэн хаяснаас дээвэр дээр улам ч давчуухан санагдана.

	Тэр пальтогоо тайлалгүй бетонон баганын нэг дээр суулаа.

	Тэн дээгүүр цагаан хэрэглэл, оймс, эрэгтэй хүний цэцгэн хээтэй унтлагын хувцас тэргүүтнийг тавьж хатаажээ.

	Доош харвал станцаас цааш үргэлжлэх гүвээн дээгүүр хулсан шугуй битүү бүрхэж, түүний цаана сургуулийн намхан, шинэ барилга үзэгдэнэ.

	Төмөр шатны зүгээс цахилгаан хуваарилах самбарын ойролцоо хүний хөлийн чимээ сонсогдох нь нэг хүн дээвэр дээр гарч ирсэн ажээ.

	Өвчтөн эмэгтэй гарынхаа боодлыг задлан хөлөө жийн суув. Өөр хүн ойр хавьд байхгүй нь сайн хэрэг, эс тэгвэл түүнд эвгүй байх сан.

	Нимгэн хөнжил барьсан эмгэн гарч ирэв. Нэхмэл ноосон өмд, цамц өмссөн өндөр нуруутай тэр эмгэн нэгэн сул байсан тэн рүү хүрч очоод хөнжлөө тавив.

	— Та яагаа вэ?

	— Буцалсан цайнд түлэгдчихсэн.

	Тэр жийсэн хөлөө нугалах гэсэн боловч эвгүй байсан тул байрнаасаа ч хөдлөхгүй суулаа.

	— Мөн гайтайяа! Та энд удаж байна уу? гэж эмгэний дуунд өрөвдсөн аяс тодорно.

	— Ес дэх өдрөө. Эмч намайг нарны шарлага хий гэсэн. Өнөөдөр анх удаа л энд ирж байна.

	— Аа, тийм бий! Нарны шарлага ч сайн шүү.

	Энд ирсэн өвчтөнүүд ихэвчлэн боодлоо авч наранд шардаг юм...

	«Тийм амархан авчихдаг боодол гэж бас байх уу?» хэмээн тэр эмэгтэй бодов.

	— Нар сайн эмчилнэ ээ. Өдөр ирэх бүр л сайжраад байх вий.

	— Та хүн сахиж байгаа юм уу?

	— Өөрийнхөө өвгөнийг. Цус харваад одоо болтол ухаан ордоггүй гээд өндөр эмгэн бараг хажуулдан харж зогсоод, — Түүнийг бүр босгож болдоггүй. Удахгүй өнгөрнө биз дээ гэлээ.

	— Бүр ухаан ордоггүй юу?

	— Заримдаа ч намайг таньж л байх шиг байдаг.

	— Тэгээд яаж хоол унд өгдөг юм бэ дээ?

	— Шингэн юм гуурсаар өгдөг. Ганцхан эндхийн сувилагч нарт итгэхэд бэрх. Би байхгүй бол өвгөнийг юу гээд байгааг тэд ойлгодоггүй. Хүүхдүүд, бэр маань ирэх л юм, ер тусаар бага юм.

	— Аймшигтай юм!

	Ийнхүү хэлэхдээ тэр, өвчтөнийг сахин асарч байгаа хүний тухай биш, харин гарч байгаа зарлагыг нь бодож хэлжээ. Түүний бодлыг тааж хариулах шиг эмгэн, 

	— Баярлалаа. Тэтгэврийн хэд маань эмчилгээнд хүрэлцэж л байна. Хүүхдүүдээсээ гуйдаггүй. Тэгээд болоод л байна гэлээ.

	— Өвгөн нас сүүдэр хэдтэй вэ?

	— Жаран найм. Үгүй биш ээ, би юу болж байна вэ, саяхан жаран ес хүрсэн.

	Эмгэний нүдэнд нулимс цийлэлзэв.

	— Энд удаж байна уу?

	— Хоёр сар хагас.

	— Үгүй ер...

	— Энэ ч бас гайгүй. Түүний тасагт нэг хүн бүр таван сар хэвтэж байна. Тийм хүн олон юм аа.

	— Урьд өмнө даралт нь гайгүй байсан уу?

	— Үзсэн ч үгүй. Ер нь эмчид очиж үзээгүй хүн.

	— Эрүүл чийрэг байсан юм биз дээ.

	Эмгэн толгой дохин, 

	— Эрүүл, эрүүл, ер өвдөж үзээгүй байх. Харин өдөр бүр ажлаа дуусахаар л хавь ойрынхоороо ороод алга болдог сон! Тэр одоо ч жаргаж байна аа гэж үргэлж ярина. Урьд өмнө гомдоллох юм гардаг байсан ч тэгж байх зав хаана байх вэ. Одоо бол гомдол тавиад байх ч юм алга, гэхдээ бусдын төлөө санаа тавина шүү гэдэг сэн. Тэр үнэхээр аз жаргалтай байжээ. Хэрэв жаахан илүү мөнгөтэй сэн бол сайн сан гэж намайг хэлэхээр, өвгөн маань надад юу ч хэрэггүй, би бүгдэд сэтгэл дүүрэн байна гэдэг байлаа гэв.

	Нөөц хаалга онгойж босоо өндөр захтай хар ноосон цамц өмссөн оюутан залуу дээвэр дээр гарч ирэв. Тэр бугуйгаа бамбайтал ороожээ. Тэр тэдний дэргэдүүр өнгөрөөд хамгийн булангийн багана дээр суух нь бас нэг өвчтөн ирэв бололтой ажээ.

	— Тэр өвчин зовлон хэлэхгүй. Харин үеийнхээ андуудыг л байнга эргэж очдог байсан. Гэхдээ хэн нэгэнд нь заавал ч үгүй юм аваачиж өгнө. Үе тэнгийнхэн болохоор тэднийгээ өрөвдөөд л тэгж очдог байсан биз.

	— Тэгэлгүй яах вэ дээ.

	— Юм уудаггүй хүний зовлон гуниг энд л гээд эмгэн цээжээ алгаараа дараад, — хурдаг бололтой. Тэгээд ч өчигдөр эв эрүүл явж байсан хүн өглөө болоход үхчихсэн байж болох шүү дээ! гэв.

	— Танай нөхөр уудаг байсан уу?

	— Үгүй, ер уудаггүй. Ах нь л уух дуртай хүн байсан. Тийм архичин хүн төрчихөөр эх эцгээ лав баярлуулдаггүй л байсан байх. Тэр архи уухаар бие хөнгөрөөд сэтгэл сайхан байдаг юм гэж ярина. Тэгээд ч нөхрийг маань уу гэж ятгадаг байсан юм.

	— Гэхдээ тэр архи амсдаггүй байсан биз дээ?

	— Тийм ээ, төрсөн ах дүүс гэхэд адилгүй байсан нь гайхмаар шүү. Гэхдээ тэр том ах нь түүнд маш их хайртай байсан юм.

	Нэгэнт том ах гэсэн болохоор лав тэр айлын ууган хүүгийн тухай яриа биз.

	— Эрүүл өдөр гэж нэг ч үгүй. Аягаар ууж байгаад цалгиулаад асгачихаараа арчих гээд тэвчиж чадахгүй арай гэж арчмар болно...

	Тэгээд эмгэн гараараа алгуурхан дүрслэн үзүүлээд, 

	— Хэн нэг нь асгасныг нь арчаад өгөхөөр тэр баяртай гэгч хөхрөн хажуулдан хэвтээд авна. Аз жаргалтай л хүн байсан...

	Эмчийн заасан таван минут аль хэдийн дуусчихсан тул явах болов.

	— Одоо хүртэл би гайхаж явдаг юм. Нэгэн өглөө ах архи уух гэтэл ач нь «Өвөө, архи хортой шүү дээ» гэлээ. Гэтэл өвөө нь «Одоо боллоо, маргаашаас уухгүй» гэсэн. Гэрийнхэн нь үүнийг сонсоод хөхрөлдсөн юм. Гэтэл тэр хэлсэн үгэндээ хүрч маргаашаас нь ер уусангүй...

	Эмэгтэй гараа боогоод босож, 

	— Өвгөн чинь бас хэдэн жил амьд явбал сайн сан даа гэв. Эмгэн сахиж байгаа эмнэлгийн орон дээр ухаангүй хэвтээ өвгөнийг сэтгэлдээ төсөөлөн хэлэв.

	Эмгэн талархан инээмсэглэж, 

	— Баярлалаа танд гэв.

	— Зүгээр, зүгээр!

	Эмгэн төмөр шат руу хөдлөв. Эмэгтэй нөөц хаалгыг онгойлгоод эргэж харвал оюутан залуу бетон багана дээр бөгтийн суугаад гараа наранд ээн, ном уншиж байлаа.

